
ANNOTATSIYA 
Mazkur maqolada O‘zbekistonda istiqbolli yosh rahbar kadrlar tizimini takomillashtirishning 

sotsiologik jihatlari tahlil qilingan. Tadqiqot davlat xizmati tizimida yoshlarning ishtiroki, rahbarlik 
kompetensiyalari, institutsional ishonch, meritokratiya va kadrlar siyosati samaradorligini baholashga 
qaratilgan. Empirik tadqiqotda respublika bo‘yicha 1500 nafar respondent ishtirok etdi va aralash 
(Mixed Methods Research) metodologiyasi qo‘llanildi. Natijalar davlat xizmati yoshlar uchun 
jozibador soha sifatida baholanishini ko‘rsatgan bo‘lsa-da, kadrlar tanlovining shaffofligi, 
meritokratik tamoyillarning amal qilishi va rahbarlik lavozimlariga o‘sish imkoniyatlari bo‘yicha 
muayyan muammolar saqlanib qolayotganini aniqladi. Shuningdek, ish yuklamasining yuqoriligi, 
byurokratiya, adolatsiz kadrlar siyosati va tanish-bilishchilik yoshlarning davlat xizmatiga qiziqishini 
pasaytiruvchi asosiy omillar sifatida qayd etildi. Tadqiqot natijalari davlat xizmati tizimida shaffoflik, 
meritokratiya va yoshlar ishtirokiga asoslangan institutsional mexanizmlarni yanada takomillashtirish 
zarurligini ko‘rsatadi. 

Kalit so‘zlar. Istiqbolli yosh rahbar kadrlar, davlat fuqarolik xizmati, meritokratiya, 
institutsional ishonch, kadrlar siyosati, rahbarlik kompetensiyalari, davlat boshqaruvi, shaffoflik, 
yoshlar ishtiroki, inson kapitali 

АННОТАЦИЯ 
В данной статье проанализированы социологические аспекты совершенствования 

системы подготовки перспективных молодых руководящих кадров в Узбекистане. 
Исследование направлено на оценку участия молодежи в системе государственной службы, 
лидерских компетенций, институционального доверия, меритократии и эффективности 
кадровой политики. Эмпирическое исследование проведено с участием 1500 респондентов по 
всей республике с применением смешанной методологии (Mixed Methods Research). 
Результаты показали, что государственная служба воспринимается молодежью как 
привлекательная сфера профессиональной деятельности. Вместе с тем выявлены 
определенные проблемы, связанные с прозрачностью отбора кадров, реализацией принципов 
меритократии и возможностями карьерного роста на руководящие должности. Кроме того, 
высокая рабочая нагрузка, бюрократия, несправедливая кадровая политика и влияние 
неформальных связей были отмечены в качестве основных факторов, снижающих интерес 
молодежи к государственной службе. Полученные результаты свидетельствуют о 
необходимости дальнейшего совершенствования институциональных механизмов, 
основанных на принципах прозрачности, меритократии и расширения участия молодежи в 
системе государственной службы. 

Ключевые слова: перспективные молодые руководящие кадры, государственная 
гражданская служба, меритократия, институциональное доверие, кадровая политика, 
лидерские компетенции, государственное управление, прозрачность, участие молодежи, 
человеческий капитал. 

ABSTRACT  
This article examines the sociological aspects of improving the system for developing 

promising young managerial personnel in Uzbekistan. The study focuses on assessing youth 
participation in the civil service system, leadership competencies, institutional trust, meritocracy, and 
the effectiveness of personnel policy. An empirical study was conducted using a Mixed Methods 
Research approach and involved 1,500 respondents across the country. The findings indicate that the 
civil service is generally perceived by young people as an attractive and promising career field. 
However, several challenges remain, particularly regarding the transparency of recruitment 
procedures, the implementation of meritocratic principles, and equal opportunities for promotion to 
managerial positions. Furthermore, excessive workload, bureaucracy, unfair personnel policies, and 
the influence of informal networks were identified as key factors reducing young people's interest in 
public service careers. The results highlight the need to further strengthen institutional mechanisms 
based on transparency, meritocracy, and greater youth participation in the civil service system. 

KIRISH  
Hozirgi globallashuv va jadal ijtimoiy-siyosiy transformatsiyalar sharoitida davlat boshqaruvi 

tizimini samarali tashkil etish, inson kapitaliga tayanadigan zamonaviy rahbar kadrlar korpusini 
shakllantirish dunyo mamlakatlari oldidagi ustuvor vazifalardan biriga aylanmoqda. Ayniqsa, davlat 
boshqaruvida strategik fikrlaydigan, innovatsion yondashuvga ega, yuqori intellektual salohiyatli va 
jamiyat manfaatlariga xizmat qilishga qodir yosh rahbar kadrlarni aniqlash, saralash va tayyorlash 
masalasi bugungi kunda nafaqat amaliy, balki muhim ilmiy-sotsiologik muammo sifatida ham 
namoyon bo‘lmoqda. 

Zamonaviy boshqaruv nazariyasida inson kapitali, rahbarlik salohiyati, institutsional 
samaradorlik va meritokratik boshqaruv tamoyillari davlat xizmatini tashkil etishning asosiy 
mezonlaridan biri sifatida baholanadi. Shu nuqtai nazardan, istiqbolli yosh rahbar kadrlar tizimini 
takomillashtirish jamiyat taraqqiyotining institutsional barqarorligi, davlat boshqaruvining 
samaradorligi hamda ijtimoiy ishonch muhitini mustahkamlash bilan bevosita bog‘liqdir. 

So‘nggi yillarda O‘zbekistonda davlat fuqarolik xizmati tizimini modernizatsiya qilish, 
kadrlar siyosatida ochiqlik va shaffoflikni ta’minlash, rahbar kadrlarni tanlashning zamonaviy 
mexanizmlarini joriy etish bo‘yicha keng ko‘lamli islohotlar amalga oshirildi. Xususan, davlat 
xizmatiga ochiq tanlov asosida qabul qilish, kadrlar zaxirasini shakllantirish, rahbarlik 
kompetensiyalarini baholash hamda yosh mutaxassislarni davlat boshqaruviga jalb qilishga 
qaratilgan institutsional mexanizmlar yaratildi. 

Bu borada O‘zbekiston Respublikasi Prezidentining 2019-yil 3-oktabrdagi “O‘zbekiston 
Respublikasida kadrlar siyosati va davlat fuqarolik xizmati tizimini tubdan takomillashtirish chora-
tadbirlari to‘g‘risida”gi PF–5843-son [1] Farmoni muhim huquqiy asos bo‘lib xizmat qildi. Mazkur 
farmon asosida davlat fuqarolik xizmati sohasida meritokratiya tamoyillarini joriy etish, rahbar 
kadrlar zaxirasini shakllantirish, kadrlarni baholash va rivojlantirishning yangi mexanizmlari yo‘lga 
qo‘yildi. Shuningdek, “Davlat fuqarolik xizmati to‘g‘risida” [2] gi Qonunning qabul qilinishi mazkur 
sohada huquqiy-institutsional islohotlarni yangi bosqichga olib chiqdi. 

Yangi O‘zbekiston taraqqiyot strategiyasida inson qadrini ulug‘lash, professional davlat 
xizmatini shakllantirish va yoshlarni davlat boshqaruviga keng jalb etish masalalari alohida ustuvor 
yo‘nalish sifatida belgilangan. O‘zbekiston Respublikasi Prezidenti Sh.M.Mirziyoyev 
ta’kidlaganidek: “Yangi O‘zbekistonga xalq manfaatlarini chuqur anglaydigan, zamonaviy bilim va 
ko‘nikmalarga ega, mustaqil fikrlaydigan va tashabbuskor rahbarlar zarur” [3]. 

Shu nuqtai nazardan qaraganda, istiqbolli yosh rahbar kadrlar tizimini sotsiologik jihatdan 
tadqiq etish, mazkur tizimning institutsional xususiyatlari, ijtimoiy mexanizmlari, kadrlar tanloviga 
ta’sir etuvchi omillar, rahbarlik kompetensiyalarining shakllanishi hamda yoshlarning davlat 
boshqaruvidagi ishtiroki bilan bog‘liq jarayonlarni ilmiy tahlil qilish dolzarb ahamiyat kasb etadi. 

Xususan, Davlat xizmatini rivojlantirish agentligi tomonidan amalga oshirilayotgan “100 
nafar ilg‘or yetakchi” dasturi davlat boshqaruviga iqtidorli yoshlarni jalb qilish, ularning rahbarlik 
qobiliyatini rivojlantirish va milliy kadrlar zaxirasini shakllantirishning yangi modeli sifatida muhim 
ahamiyatga ega. Ushbu dasturni ishlab chiqishda AQSH, Yaponiya, Janubiy Koreya, Birlashgan Arab 
Amirliklari va Yevropa davlatlarining ilg‘or tajribasi o‘rganilgan bo‘lib, davlat xizmatida ochiq 
raqobat, kompetensiyaga asoslangan baholash va strategik kadrlar siyosati tamoyillaridan 
foydalanilgan. 

Ilmiy jihatdan mazkur tadqiqot rahbar kadrlar tizimiga doir klassik va zamonaviy sotsiologik 
nazariyalarga tayanadi. Jumladan, O.Kont, M.Veber, E.Dyurkgeym, T.Parsons, R.Merton kabi 
olimlarning boshqaruv, byurokratiya va ijtimoiy institutlar haqidagi nazariyalari, shuningdek, Sharq 
mutafakkirlari — Abu Nasr Forobiy, Abu Rayhon Beruniy, Ibn Sino, Amir Temur va Alisher 
Navoiyning davlat boshqaruvi, axloq va rahbar shaxsi xususidagi qarashlari tadqiqotning nazariy-
metodologik asosini tashkil etadi. 

Tadqiqotning dolzarbligi yana shu bilan belgilanadiki, hozirgi bosqichda davlat boshqaruvida 
faqat ma’muriy funksiyalarni bajaradigan emas, balki ijtimoiy mas’uliyatni his qiladigan, strategik 
tafakkurga ega, tashabbuskor va innovatsion yondashuvli rahbarlarga ehtiyoj ortib bormoqda. Shu 

sababli rahbar kadrlarni tayyorlash, baholash va rivojlantirish tizimini sotsiologik tahlil qilish hamda 
uni takomillashtirish mexanizmlarini ishlab chiqish muhim ilmiy-amaliy ahamiyat kasb etadi. 

Istiqbolli yosh rahbar kadrlar tizimini shakllantirish, boshqaruv samaradorligini ta’minlash, 
davlat xizmati uchun professional kadrlar tayyorlash va rahbarlik salohiyatini rivojlantirish masalalari 
ijtimoiy-gumanitar fanlarda, ayniqsa, sotsiologiya, siyosatshunoslik, davlat boshqaruvi va menejment 
sohalarida muhim ilmiy yo‘nalishlardan biri sifatida tadqiq etib kelinmoqda. Mazkur muammo 
ildizlari qadimgi Sharq va G‘arb tafakkuriga borib taqaladi. 

Sharq mutafakkirlari asarlarida davlat boshqaruvi, rahbar shaxsi, adolatli jamiyat, ma’naviy 
barkamollik va ijtimoiy mas’uliyat masalalari keng yoritilgan. Xususan, Abu Nasr Farobiy o‘zining 
“Fozil odamlar shahri” asarida jamiyatni boshqarishda rahbar shaxsining intellektual va axloqiy 
fazilatlariga alohida e’tibor qaratadi. Uning fikricha, jamiyat taraqqiyoti rahbarning bilimdonligi, 
adolatparvarligi va xalq manfaatlariga xizmat qilishi bilan uzviy bog‘liq [4]. Forobiy rahbar shaxsida 
aql, iroda, mulohazalilik va ma’naviy yetuklik uyg‘un bo‘lishi lozimligini ta’kidlaydi. 

Shuningdek, Abu Rayxon Beruniy inson faoliyati va ijtimoiy munosabatlarni tahlil qilishda 
muhit, tarbiya va ijtimoiy shart-sharoitlarning ahamiyatiga e’tibor qaratgan [5]. Uning qarashlarida 
shaxs kamoloti va boshqaruv madaniyati ijtimoiy muhit bilan bog‘liq holda talqin qilinadi. 

Ibn Sino esa inson axloqi, mas’uliyat, adolat va jamiyat oldidagi burch masalalarini tahlil 
qilib, rahbar shaxsida nafaqat bilim, balki yuksak axloqiy sifatlar ham shakllangan bo‘lishi zarurligini 
ta’kidlagan[6]. Uning fikricha, boshqaruvda adolat va ma’naviy yetuklik ustuvor tamoyil bo‘lishi 
kerak. 

Davlat va jamiyat boshqaruviga oid muhim qarashlar Amir Temurning “Temur tuzuklari” 
asarida ham o‘z ifodasini topgan. Unda davlat boshqaruvida intizom, mas’uliyat, nazorat, kadrlar 
tanlovi va rahbarning shaxsiy namunasi muhim omil sifatida ko‘rsatiladi [7]. Amir Temur davlat 
xizmatchilari va amaldorlarni tanlashda sadoqat, bilim va jasoratga alohida ahamiyat bergan. 

Alisher Navoiy asarlarida ham rahbar axloqi, insonparvarlik, adolat va xalqparvarlik g‘oyalari 
keng yoritilgan. U rahbar shaxsini jamiyat ma’naviy taraqqiyotining asosiy subyekti sifatida 
baholaydi[8]. Navoiyning fikricha, rahbar xalq dardini anglaydigan, halol va fidoyi inson bo‘lishi 
lozim. 

Sharq ijtimoiy-falsafiy tafakkurida davlat boshqaruvi va rahbarlik madaniyati masalalari 
Yusuf Xos Xojibning “Qutadg‘u bilig” asarida ham muhim o‘rin egallaydi. Asarda davlatni adolat 
bilan boshqarish, rahbarning bilimli, mulohazali va xalq oldida mas’ul bo‘lishi haqidagi g‘oyalar 
ilgari surilgan [9]. 

G‘arb sotsiologik maktablarida rahbarlik, boshqaruv va ijtimoiy institutlar masalalari XIX 
asrdan boshlab ilmiy tadqiqot obyektiga aylandi. O.Kont sotsiologiyani mustaqil fan sifatida 
shakllantirib, jamiyat boshqaruvida ilmiy yondashuv zarurligini asoslab beradi [10]. G.Spenser esa 
jamiyatni murakkab ijtimoiy organizm sifatida talqin qiladi [11]. 

Maks Veberning byurokratiya nazariyasi davlat boshqaruvi va rahbar kadrlar tizimini 
o‘rganishda muhim nazariy asoslardan biri hisoblanadi. Veber ratsional boshqaruv, professional 
kadrlar va meritokratik tamoyillarni samarali davlat boshqaruvining muhim sharti sifatida baholagan 
[12]. 

Shuningdek, Emil Dyurkgeym ijtimoiy institutlar va ijtimoiy hamjihatlik nazariyasi orqali 
davlat boshqaruvining jamiyat barqarorligidagi ahamiyatini asoslab bergan [13]. Talkot Parsons va 
Robert Merton esa ijtimoiy tizim va institutsional funksiyalar nazariyalari orqali boshqaruv 
tizimining funksional jihatlarini tadqiq qilganlar [14]. 

Zamonaviy tadqiqotlarda davlat xizmati tizimi, rahbar kadrlar salohiyati, inson kapitali va 
kadrlar siyosati masalalari meritokratiya, institutsionalizm va kompetensiyaviy yondashuvlar asosida 
tahlil qilinmoqda. Xususan, rivojlangan davlatlarda rahbar kadrlarni tanlash va tayyorlashning ochiq 
tanlov, kompetensiyalarni baholash, strategik liderlik va innovatsion boshqaruv modellariga 
asoslangan mexanizmlari keng qo‘llanilmoqda. 

O‘zbekistonda ham mustaqillik yillarida davlat boshqaruvi va kadrlar siyosati masalalari 
bo‘yicha qator ilmiy tadqiqotlar amalga oshirildi. So‘nggi yillarda davlat fuqarolik xizmati tizimini 

modernizatsiya qilish, rahbar kadrlar zaxirasini shakllantirish, yoshlarni davlat boshqaruviga jalb 
qilish va boshqaruv samaradorligini oshirishga qaratilgan ilmiy ishlar soni ortib bormoqda. 

Xususan, O‘zbekiston Respublikasi Prezidentining davlat xizmati tizimini isloh qilishga oid 
farmon va qarorlari mazkur sohada ilmiy izlanishlarning yangi bosqichini shakllantirdi. Jumladan, 
O‘zbekiston Respublikasi Prezidentining 2019-yil 3-oktabrdagi PF–5843-sonli “O‘zbekiston 
Respublikasida kadrlar siyosati va davlat fuqarolik xizmati tizimini tubdan takomillashtirish chora-
tadbirlari to‘g‘risida”gi Farmoni davlat xizmatida meritokratiya, ochiqlik va professionalizm 
tamoyillarini mustahkamlashga xizmat qildi [15]. 

Shu bilan birga, istiqbolli yosh rahbar kadrlar tizimini sotsiologik nuqtai nazardan kompleks 
tadqiq qilish, yosh rahbarlarning ijtimoiy portreti, rahbarlik kompetensiyalari, institutsional 
muammolar va ularni qo‘llab-quvvatlash mexanizmlarini empirik tahlil qilishga bag‘ishlangan ilmiy 
ishlar hozircha yetarli darajada shakllanmagan. Mazkur tadqiqot ana shu bo‘shliqni to‘ldirishga 
xizmat qiladi. 

METODOLOGIYA 
Mazkur tadqiqot metodologiyasi O‘zbekistonda istiqbolli yosh rahbar kadrlar tizimini 

takomillashtirish jarayonlarini kompleks sotsiologik tahlil qilishga qaratildi. Tadqiqotda ijtimoiy 
voqelikni ko‘p qirrali o‘rganish imkonini beruvchi aralash tadqiqot metodologiyasi (Mixed Methods 
Research) qo‘llanildi. Mazkur yondashuv miqdoriy va sifatiy tadqiqot usullarini o‘zaro integratsiya 
qilish orqali tadqiq etilayotgan muammoning statistik ko‘rsatkichlari bilan bir qatorda uning 
institutsional, qadriyatli va ijtimoiy-psixologik xususiyatlarini ham chuqur tahlil qilish imkonini 
beradi. 

Tadqiqot metodologiyasini shakllantirishda sotsiologiya, davlat boshqaruvi, institutsional 
tahlil, inson kapitali va meritokratiya nazariyalariga tayanildi. Jumladan, Maks Veberning ratsional 
byurokratiya nazariyasi [16] davlat xizmatida professional kadrlar tizimi, xizmat iyerarxiyasi va 
kompetensiyaviy yondashuvlarni tahlil qilishda nazariy asos sifatida xizmat qiladi. Shuningdek, 
Talkot Parsonsning tizimli-funksional yondashuvi [17] rahbar kadrlar tizimini ijtimoiy institut 
sifatida tahlil qilish imkonini beradi. 

Tadqiqotda rahbarlik va boshqaruvning ijtimoiy tabiatiga oid Sharq mutafakkirlarining 
qarashlaridan ham metodologik manba sifatida foydalanilgan. Xususan, Abu Nasr Farobiy rahbar 
shaxsida bilim, adolat va ma’naviy yetuklikning uyg‘unligi jamiyat taraqqiyoti uchun hal qiluvchi 
ahamiyatga ega ekanligini ta’kidlab o‘tgan [18]. Yusuf Xos Xojib esa davlat boshqaruvida bilimli va 
mas’uliyatli rahbarlarning o‘rnini asoslab bergan [19]. 

Tadqiqot jarayonida ilmiy bilishning tahlil siaftiy va miqdoriy tadqiqotning, jumladan, sintez, 
qiyosiy tahlil, tizimli va institutsional tahlil, kontent-tahlil va sotsiologik umumlashtirish usullaridan 
foydalanilgan. 

ASOSIY QISM 
Istiqbolli yosh rahbar kadrlar tizimini sotsiologik jihatdan tadqiq etish, mazkur tizimning 

institutsional xususiyatlari, ijtimoiy mexanizmlari, kadrlar tanloviga ta’sir etuvchi omillar, rahbarlik 
kompetensiyalarining shakllanishi hamda yoshlarning davlat boshqaruvidagi ishtiroki bilan bog‘liq 
jarayonlarni ilmiy tahlil qilish maqsadida empirik tadqiqot tashkil etildi. Tadqiqotning empirik 
qismida jami 1500 nafar respondent ishtirok etdi. Tanlanma respublika miqyosida ko‘p bosqichli 
stratifikatsiyalashgan usul asosida shakllantirilgan bo‘lib, unda hududiy, institutsional va ijtimoiy-
demografik mezonlar hisobga olindi. Mazkur yondashuv tadqiqot natijalarining reprezentativligini 
ta’minlash bilan bir qatorda, istiqbolli yosh rahbar kadrlar tizimiga oid institutsional tendensiyalarni 
kompleks tahlil qilish imkonini berdi. 

Respondentlarning jins bo‘yicha taqsimoti. Tadqiqot natijalariga ko‘ra, ishtirokchilarning 
75 %ni erkaklar (1121 nafar), 25 % ni esa ayollar (379 nafar) tashkil etdi. 

Tadqiqot ishtirokchilarining yosh tarkibi tahlil qilinganda, respondentlarning asosiy qismi 28–
30 yosh toifasiga to‘g‘ri kelgan. Ushbu toifa 1008 nafarni yoki umumiy ishtirokchilarning 67 foizini 
tashkil etdi. 23–27 yosh toifasidagilar 387 nafarni (26%), 18–22 yosh toifasi esa 105 nafarni (7%) 
tashkil qildi. 

Natijalar shuni ko‘rsatadiki, tadqiqot asosan davlat xizmati va boshqaruv sohasida muayyan 
amaliy tajribaga ega bo‘lgan yoshlar qatlamini qamrab olgan. Ayniqsa, 28–30 yosh toifasining 
ustunligi mazkur yosh davrida rahbarlik kompetensiyalari, karyera bo‘yicha o‘sishi va davlat 
boshqaruvida institutsional integratsiya jarayonlari faollashishini ko‘rsatadi. 

Mazkur holat yosh rahbar kadrlarni shakllantirish jarayonida “yosh mutaxassis”dan 
“institutsional subyekt”ga o‘tish bosqichi muhim ahamiyat kasb etishini anglatadi. Sotsiologik 
jihatdan mazkur yosh guruhi davlat xizmatida vertikal ijtimoiy mobillikning eng faol qatlami 
hisoblanadi. 

Davlat xizmati va institutsional ishonch doirasida respondentlarning davlat xizmati tizimiga 
munosabati, yoshlar uchun yaratilgan institutsional imkoniyatlar, kadrlar siyosati, shaffoflik va 
meritokratik boshqaruv tamoyillariga oid qarashlari tahlil qilindi. Ushbu ko‘rsatkichlar davlat 
boshqaruvi tizimida institutsional ishonch darajasi, yoshlarning davlat xizmatiga integratsiyalashuvi 
hamda rahbar kadrlar siyosati samaradorligini baholashda muhim sotsiologik indikator hisoblanadi. 

Tadqiqot natijalariga ko‘ra, respondentlarning 65 foizi (980 nafar) O‘zbekistonda davlat 
xizmatini yoshlar uchun jozibador soha sifatida baholagan. 16 foiz ishtirokchilar mazkur fikrga 
qisman qo‘shilgan bo‘lsa, atigi 1 foiz respondent davlat xizmatini jozibador emas deb hisoblagan. 
Shu bilan birga, 18 foiz ishtirokchilar mazkur masala yuzasidan aniq munosabat bildirishga 
qiynalgan. 

Ushbu natijalar mamlakatda davlat xizmati institutining ijtimoiy legitimligi va simvolik 
nufuzi muayyan darajada shakllanayotganini ko‘rsatadi. Sotsiologik nuqtai nazardan davlat xizmati 
nafaqat mehnat faoliyati shakli, balki ijtimoiy maqom, institutsional barqarorlik va vertikal ijtimoiy 
mobillik mexanizmi sifatida ham namoyon bo‘ladi. Ayniqsa, yoshlar orasida davlat xizmatining 
jozibadorligi uning barqaror mehnat munosabatlari, ijtimoiy kafolatlar, karyer o‘sishi imkoniyatlari 
va jamiyatdagi obro‘-e’tibori bilan bevosita bog‘liq holda shakllanadi. 

Davlat xizmati va institutsional ishonch doirasida respondentlarning davlat xizmati tizimiga 
munosabati, yoshlar uchun yaratilgan institutsional imkoniyatlar, kadrlar siyosati, shaffoflik va 
meritokratik boshqaruv tamoyillariga oid qarashlari tahlil qilindi. Ushbu ko‘rsatkichlar davlat 
boshqaruvi tizimida institutsional ishonch darajasi, yoshlarning davlat xizmatiga integratsiyalashuvi 
hamda rahbar kadrlar siyosati samaradorligini baholashda muhim sotsiologik indikator hisoblanadi. 

Davlat xizmatining yoshlar uchun jozibadorligi. Tadqiqot natijalariga ko‘ra, 
respondentlarning 65 foizi (980 nafar) O‘zbekistonda davlat xizmatini yoshlar uchun jozibador soha 
sifatida baholagan. 16 foiz ishtirokchilar mazkur fikrga qisman qo‘shilgan bo‘lsa, atigi 1 foiz 
respondent davlat xizmatini jozibador emas deb hisoblagan. Shu bilan birga, 18 foiz ishtirokchilar 
mazkur masala yuzasidan aniq munosabat bildirishga qiynalgan. 

Ushbu natijalar mamlakatda davlat xizmati institutining ijtimoiy legitimligi va simvolik 
nufuzi muayyan darajada shakllanayotganini ko‘rsatadi. Sotsiologik nuqtai nazardan davlat xizmati 
nafaqat mehnat faoliyati shakli, balki ijtimoiy maqom, institutsional barqarorlik va vertikal ijtimoiy 
mobillik mexanizmi sifatida ham namoyon bo‘ladi. Ayniqsa, yoshlar orasida davlat xizmatining 
jozibadorligi uning barqaror mehnat munosabatlari, ijtimoiy kafolatlar, karyer o‘sishi imkoniyatlari 
va jamiyatdagi obro‘-e’tibori bilan bevosita bog‘liq holda shakllanadi. 

Ayni paytda, “javob berishga qiynalaman” variantining 18 foizni tashkil etgani davlat 
xizmatiga nisbatan barqaror institutsional ishonch hali to‘liq shakllanmaganligini anglatadi. Bu holat 
yoshlarning davlat xizmati tizimidagi real karyer mexanizmlari, ochiq tanlov jarayonlari va 
professional o‘sish imkoniyatlari haqida to‘liq axborotga ega emasligi bilan izohlanishi mumkin. 

Tadqiqot natijalari shuni ko‘rsatadiki, O‘zbekistonda davlat xizmati yoshlar ongida umumiy 
jihatdan jozibador va istiqbolli soha sifatida shakllanmoqda. Biroq mazkur jozibadorlik ko‘proq 
normativ va simvolik darajada namoyon bo‘layotgan bo‘lib, uning amaliy institutsional mexanizmlari 
— shaffof karyera bo‘yicha o‘sishi, ochiq raqobat, meritokratiya va adolatli baholash tizimiga 
nisbatan ayrim ikkilanishlar saqlanib qolmoqda. Bu esa davlat xizmati tizimida institutsional 
ishonchni mustahkamlash, axborot ochiqligini oshirish va meritokratik mexanizmlarni amalda 
kuchaytirish zarurligini ko‘rsatadi. 

Davlat xizmatida yoshlarga yetarlicha imkoniyat yaratilmoqda deb hisoblaysizmi? 

1-jadval 
№ Davlat xizmatida yoshlarga yetarlicha 

imkoniyat yaratilmoqda deb hisoblaysizmi? 
c % 

1 To‘liq qo‘shilaman 634 42 
2 Qisman qo‘shilaman 580 39 
3 Qo‘shilmayman 141 9 
4 Umuman qo‘shilmayman 145 10 
 jami 1500 100% 

 
Davlat xizmatida yoshlarga yaratilgan imkoniyatlar. “Davlat xizmatida yoshlarga 

yetarlicha imkoniyat yaratilmoqda” degan fikrga respondentlarning 42 foizi to‘liq, 39 foizi esa 
qisman qo‘shilgan. Shu tariqa umumiy ijobiy baholash 81 foizni tashkil etdi. Biroq 19 foiz ishtirokchi 
mazkur fikrni inkor etgan. 

Ushbu ko‘rsatkich davlat xizmati tizimida yoshlarga oid institutsional islohotlar muayyan 
darajada ijobiy qabul qilinayotganini anglatadi. Ayniqsa:  yoshlar kadrlar zaxirasi; davlat xizmatiga 
ochiq tanlovlar; liderlik dasturlari; stajirovka va qayta tayyorlash tizimi kabi mexanizmlar 
yoshlarning davlat xizmatiga kirish imkoniyatlarini kengaytirayotgani bilan izohlanadi. 

Shu bilan birga, deyarli har beshinchi respondent imkoniyatlar yetarli emasligini ta’kidlagani 
davlat xizmatida institutsional tenglik to‘liq shakllanmaganini ko‘rsatadi. Bu holat ayniqsa hududlar, 
lavozimlar va tashkilotlar kesimida imkoniyatlar notekisligi mavjud bo‘lishi mumkinligini anglatadi. 

Tahlillar shuni ko‘rsatadiki, yoshlarga imkoniyat yaratilishi haqidagi ijobiy tasavvurlar 
mavjud bo‘lsa-da, amalda karyera bo‘yicha o‘sishi va rahbarlik pozitsiyalariga chiqish jarayonlarida 
muayyan institutsional cheklovlar saqlanib qolmoqda. 

 
1-rasm. Sizningcha, davlat tashkilotlarida yosh kadrlarga rahbarlik lavozimiga o‘sish 

uchun teng imkoniyat yaratilganmi? 
 
Yosh kadrlar uchun teng imkoniyat masalasi. Respondentlarning faqat 26 foizi davlat 

tashkilotlarida yosh kadrlarga rahbarlik lavozimiga o‘sish uchun teng imkoniyat yaratilgan deb 
hisoblagan. 37 foiz ishtirokchi qisman qo‘shilgan bo‘lsa, 19 foiz bunday imkoniyatlar mavjud 
emasligini bildirgan. 18 foiz respondent aniq fikr bildirishga qiynalgan. 

Ushbu natijalar davlat xizmati tizimida “formal imkoniyatlar” va “real institutsional amaliyot” 
o‘rtasida muayyan tafovut mavjudligini ko‘rsatadi. 

Ya’ni: 
davlat siyosati darajasida yoshlarni qo‘llab-quvvatlash mexanizmlari mavjud; 
ammo amaliyotda rahbarlik lavozimlariga chiqishda barcha yoshlar uchun teng sharoit 

ta’minlanmagan deb qabul qilinmoqda. 
Sotsiologik jihatdan mazkur holat “institutsional ishonch” va “ijtimoiy adolat” indikatorlari 

bilan uzviy bog‘liqdir. Agar yoshlar rahbarlikka erishishda bilim va kompetensiyadan tashqari boshqa 
omillar ta’sir qiladi deb hisoblasa, bu davlat xizmati tizimiga nisbatan ishonch darajasiga salbiy ta’sir 
ko‘rsatishi mumkin. 

Mazkur natija keyingi savollarda aks etgan meritokratiya va shaffoflik indikatorlari bilan ham 
o‘zaro bog‘liq holda namoyon bo‘lmoqda. 

 Davlat xizmatida kadrlarni tanlash jarayoni shaffof deb hisoblaysizmi? 
2-jadval 

№ Davlat xizmatida kadrlarni tanlash jarayoni 
shaffof deb hisoblaysizmi? 

c % 

1 Ha 253 17 
2 Qisman 433 29 
3 Yo‘q 375 25 
4 Bilmayman 439 29 
 jami 1500 100% 

 
Kadrlarni tanlash jarayonining shaffofligi. Tadqiqot natijalariga ko‘ra, respondentlarning 

atigi 17 foizi davlat xizmatida kadrlarni tanlash jarayonini shaffof deb baholagan. 29 foiz ishtirokchi 
“qisman” deb javob bergan bo‘lsa, 25 foiz mazkur jarayonni shaffof emas deb hisoblaydi. 
Shuningdek, 29 foiz respondent bu masala bo‘yicha ma’lumotga ega emasligini bildirgan.  

Bu ko‘rsatkichlar davlat xizmati tizimida institutsional ochiqlik masalasi hali ham 
dolzarbligicha qolayotganini ko‘rsatadi. 

Ayniqsa: “ha” javobining nisbatan pastligi; “bilmayman” variantining yuqori ulushi; salbiy 
baholarning sezilarli darajada ekanligi davlat xizmatida kadrlar siyosati ochiqligi haqida 
jamoatchilikda bir xil fikr shakllanmaganini anglatadi. 

Sotsiologik jihatdan bu holat “institutsional shaffoflik defitsiti”ni ifodalaydi. Ya’ni 
respondentlarning katta qismi kadrlar tanlovi qanday amalga oshirilishi, baholash mezonlari va qaror 
qabul qilish jarayonlari haqida yetarlicha axborotga ega emas. 

Bu esa: 
 davlat xizmatida ishonch darajasining pasayishiga; 
 meritokratiyaga nisbatan shubhalar kuchayishiga; 
 yoshlarning davlat xizmatiga nisbatan motivatsiyasi pasayishiga 
 olib kelishi mumkin. 
 

 
2-rasm Sizningcha, davlat xizmati tizimida meritokratiya tamoyili qay darajada amal 

qilmoqda? 
 
Meritokratiya tamoyilining amal qilishi. Tadqiqot ishtirokchilarining 22 foizi davlat 

xizmati tizimida meritokratiya tamoyili juda yuqori darajada amal qilayotganini bildirgan. 29 foiz 
mazkur tamoyilni o‘rtacha deb baholagan. Biroq respondentlarning 49 foizi meritokratiya darajasini 
past yoki juda past deb hisoblagan. 

Ushbu natija tadqiqotning eng muhim sotsiologik indikatorlaridan biri hisoblanadi. Chunki 
meritokratiya davlat xizmati tizimining adolatliligi, samaradorligi va institutsional legitimligini 
belgilab beruvchi asosiy tamoyillardan biri hisoblanadi. 

Natijalar shuni ko‘rsatadiki, respondentlarning katta qismi davlat xizmatida: 
 bilim; 
 malaka; 
 kompetensiya; 
 professional salohiyat 
har doim ham asosiy mezon sifatida ishlamayotgan deb hisoblaydi. 
Bu holat davlat xizmati tizimida: 
 tanish-bilishchilik; 
 subyektiv yondashuv; 
 institutsional norasmiylik 
kabi omillar saqlanib qolayotganligi haqidagi ijtimoiy tasavvurlar mavjudligini anglatadi. 
Sotsiologik  nuqtai nazaridan mazkur ko‘rsatkichlar davlat xizmati tizimida institutsional 

modernizatsiya jarayoni to‘liq yakunlanmaganini ko‘rsatadi. Ya’ni davlat siyosati darajasida 
meritokratik mexanizmlar joriy etilmoqda, ammo ularning ijtimoiy qabul qilinishi va amaliy 
samaradorligi hali to‘liq shakllanmagan. 

Shu bilan birga, mazkur natijalar yosh rahbar kadrlar tizimini takomillashtirishda: 
 ochiq tanlov mexanizmlarini kuchaytirish; 
 raqamli baholash tizimlarini joriy qilish; 
 KPI asosida baholash; 
 inson omilini kamaytirish; 
 institutsional shaffoflikni oshirish 
kabi chora-tadbirlar muhim ahamiyat kasb etishini ko‘rsatadi. 

 
3-rasm. Davlat xizmatida “tanish-bilishchilik” omillari qay darajada ta’sir qiladi deb 

hisoblaysiz? 
 
Davlat xizmatida “tanish-bilishchilik” omillarining ta’siri. Tadqiqot natijalariga ko‘ra, 

respondentlarning 20 foizi (298 nafar) davlat xizmatida “tanish-bilishchilik” omillari juda kuchli 
ta’sir qiladi deb hisoblagan. 21 foiz ishtirokchilar mazkur omil ta’sirini o‘rtacha darajada baholagan 
bo‘lsa, 29 foiz “kam”, 30 foiz esa “umuman ta’sir qilmaydi” deb javob bergan. 

Natijalar tahlili shuni ko‘rsatadiki, respondentlar orasida mazkur masala bo‘yicha qarashlar 
nisbatan polyarlashgan xarakterga ega. Bir tomondan, qariyb yarmiga yaqin ishtirokchilar davlat 
xizmatida norasmiy munosabatlar ma’lum darajada saqlanib qolayotganini ta’kidlagan bo‘lsa, 
ikkinchi tomondan, respondentlarning salmoqli qismi davlat xizmati tizimida meritokratik 
mexanizmlar kuchayib borayotganini e’tirof etgan. 

Sotsiologik nuqtai nazardan “tanish-bilishchilik” institutsional munosabatlarning norasmiy 
shakli sifatida talqin qilinadi. M.Veber byurokratiya nazariyasida ratsional-huquqiy boshqaruvning 
asosiy mezoni sifatida lavozimga tayinlashda shaxsiy munosabatlar emas, balki professional 
kompetensiya va huquqiy meyorlar ustuvor bo‘lishi kerakligini ta’kidlaydi. Veberga ko‘ra, 
byurokratik tizimda shaxsiy aloqalarning ustuvorligi ratsional boshqaruv mexanizmlarining 
zaiflashuviga olib keladi. 

Tadqiqot natijalarida respondentlarning muayyan qismi “tanish-bilishchilik” omillari saqlanib 
qolayotganini qayd etgani davlat xizmati tizimida formal va norasmiy institutlar o‘rtasida muayyan 
ziddiyat mavjudligini ko‘rsatadi. Ayniqsa, rahbarlik lavozimlariga tayinlash jarayonlarida shaxsiy 
munosabatlar ta’siri haqidagi ijtimoiy tasavvurlar institutsional ishonch darajasiga bevosita ta’sir 
ko‘rsatishi mumkin. 

Shu bilan birga, respondentlarning 59 foizi mazkur omil ta’siri kam yoki umuman yo‘q deb 
hisoblagani davlat xizmati tizimida so‘nggi yillarda amalga oshirilayotgan ochiq tanlov, 
raqamlashtirish va kadrlar siyosati islohotlari ijtimoiy ongda muayyan ijobiy o‘zgarishlarni 
shakllantirayotganini anglatadi. 

Bizning fikrimizcha, mazkur natijalar O‘zbekistonda davlat xizmati tizimi transformatsiya 
jarayonini boshdan kechirayotganini ko‘rsatadi. Ya’ni an’anaviy norasmiy munosabatlardan 
meritokratik va institutsional boshqaruv modeliga o‘tish jarayoni hali to‘liq yakunlanmagan. Shu 
sababli ayrim respondentlar davlat xizmatida adolatli raqobat muhiti shakllanayotganini e’tirof etsa, 
boshqa qismida esa eski institutsional amaliyotlar haqidagi ijtimoiy tasavvurlar saqlanib qolmoqda. 

 
Sizningcha, davlat tashkilotlarida yosh kadrlarning fikri yetarlicha inobatga 

olinadimi? 
3-jadval 

№ Sizningcha, davlat tashkilotlarida yosh 
kadrlarning fikri yetarlicha inobatga 

olinadimi? 

c % 

1 Doim 432 29 
2 Ayrim hollarda 623 42 
3 Kam hollarda 348 23 
4 Umuman inobatga olinmaydi 97 6 
 jami 1500 100% 

 
Davlat tashkilotlarida yosh kadrlar fikrining inobatga olinishi. Tadqiqot natijalariga 

ko‘ra, respondentlarning 29 foizi davlat tashkilotlarida yosh kadrlarning fikri doim inobatga olinishini 
bildirgan. Eng yuqori ko‘rsatkich — 42 foiz ishtirokchi “ayrim hollarda” variantini tanlagan. 
Shuningdek, 23 foiz respondent yoshlar fikri kam hollarda inobatga olinishini ta’kidlagan bo‘lsa, 6 
foiz ishtirokchi umuman inobatga olinmasligini qayd etgan. 

Ushbu natijalar davlat tashkilotlarida yoshlar ishtirokining institutsionallashuv darajasi hali 
to‘liq barqaror shakllanmaganini ko‘rsatadi. Ya’ni yosh kadrlarning fikri muayyan holatlarda hisobga 
olinayotgan bo‘lsa-da, mazkur jarayon tizimli va barqaror mexanizm sifatida to‘liq qaror topmagan. 

Mazkur holatni Yurgen Xabermas (Jürgen Habermas) ning kommunikativ harakat nazariyasi 
orqali ham izohlash mumkin. Xabermasga ko‘ra, zamonaviy demokratik institutlarda qaror qabul 
qilish jarayoni muloqot, ishtirok va fikrlar plyuralizmi asosida amalga oshishi lozim. Agar tashkilot 
ichida muayyan ijtimoiy guruh, xususan yoshlar fikri cheklangan darajada inobatga olinsa, bu 
institutsional kommunikatsiya samaradorligining to‘liq shakllanmaganini anglatadi. 

Tadqiqot natijalarida “ayrim hollarda” javobining ustunligi davlat tashkilotlarida yoshlar 
ishtirokining ko‘proq deklarativ yoki vaziyatli xarakterga ega ekanini ko‘rsatadi. Bu esa yoshlarning 
boshqaruv qarorlarini qabul qilishdagi real ishtiroki hali institutsional normaga aylanmaganligini 
anglatishi mumkin. 

Fikrimizcha, zamonaviy davlat boshqaruvi tizimida yosh kadrlarning fikrini inobatga olish 
nafaqat demokratik boshqaruv indikatori, balki innovatsion boshqaruvning muhim omili ham 
hisoblanadi. Chunki yoshlar yangi g‘oyalar, raqamli yondashuvlar va noan’anaviy boshqaruv 
modellarini ilgari surish imkoniyatiga ega ijtimoiy qatlam hisoblanadi. Shu nuqtai nazardan davlat 
tashkilotlarida yoshlar ishtirokini institutsionallashtirish rahbar kadrlar tizimini modernizatsiya 
qilishning muhim sharti sifatida namoyon bo‘ladi. 

Quyidagi omillardan qaysi biri yoshlarning davlat xizmatiga qiziqishini 
kamaytirmoqda? (3 tagacha javob variantlarini belgilang) 

4-jadval 
 

№ Quyidagi omillardan qaysi biri yoshlarning davlat xizmatiga 
qiziqishini kamaytirmoqda? (3 tagacha javob variantlarini 
belgilang) 

c % 

1 Oylik maoshning pastligi 230 9 
2 Karyera o‘sishining cheklanganligi 98 4 
3 Byurokratiya 346 14 
4 Adolatsiz kadr siyosati 451 19 
5 Korrupsiya 145 6 
6 Ish yuklamasining yuqoriligi 532 22 
7 Yoshlarga ishonch pastligi 97 4 
8 Tashabbuslarni qo‘llab-quvvatlamaslik 201 8 
9 Boshqa : tanish bilishchilik, urug aymokchilik, oshnachilik 347 14 
 jami 2447 100% 

 
Yoshlarning davlat xizmatiga qiziqishini kamaytiruvchi omillar. Tadqiqot 

ishtirokchilariga davlat xizmatiga qiziqishni pasaytiruvchi asosiy omillarni belgilash imkoniyati 
berilganda, eng yuqori ko‘rsatkich ish yuklamasining yuqoriligiga to‘g‘ri keldi (532 ta javob).  

Shuningdek: adolatsiz kadr siyosati – 451 ta; byurokratiya – 346 ta; tanish-bilishchilik, urug‘-
aymoqchilik va oshna-og‘aynichilik – 347 ta; oylik maoshning pastligi – 230 ta; tashabbuslarni 
qo‘llab-quvvatlamaslik – 201 ta; korrupsiya – 145 ta kabi omillar ham muhim muammo sifatida qayd 
etildi. 

Mazkur natijalar davlat xizmatiga nisbatan yoshlar munosabatida asosiy muammo faqat 
iqtisodiy omillar emas, balki institutsional muhit bilan bog‘liq ekanini ko‘rsatadi. Ayniqsa, “adolatsiz 
kadr siyosati”, “byurokratiya” va “tanish-bilishchilik” kabi javoblar yuqori ulushga ega bo‘lgani 
yoshlar davlat xizmatida ochiq va adolatli raqobat muhiti masalasiga katta ahamiyat qaratayotganini 
anglatadi. 

Bu holatni R.Mertonning anomiya nazariyasiga ko‘ra, jamiyatda e’lon qilingan maqsadlar 
bilan ularga erishishning real imkoniyatlari o‘rtasida tafovut paydo bo‘lganda institutsional ishonch 
pasayadi. Tadqiqot natijalarida ham yoshlar davlat xizmatida muvaffaqiyatga erishish uchun faqat 
bilim va mehnatning o‘zi yetarli emas degan tasavvurlar mavjudligini ko‘rish mumkin. 

Shu bilan birga, ish yuklamasining yuqoriligi birinchi o‘ringa chiqqanligi davlat xizmati 
tizimida mehnat boshqaruvi, vazifalar taqsimoti va institutsional samaradorlik masalalari ham 
dolzarb ekanini ko‘rsatadi. Bu holat yoshlarda “kasbiy yonuv” (professional burnout) xavfini yuzaga 
keltirishi mumkin. 

Mazkur natijalar davlat xizmati tizimida yoshlar uchun jozibador institutsional muhitni 
shakllantirishda quyidagi yo‘nalishlar muhim ahamiyat kasb etishini ko‘rsatadi: 

 meritokratik mexanizmlarni kuchaytirish; 
 adolatli kadr siyosati ta’minlash; 
 byurokratik to‘siqlarni qisqartirish; 
 ish yuklamasini optimallashtirish; 
 yoshlar tashabbuslarini institutsional qo‘llab-quvvatlash. 

Chunki zamonaviy davlat boshqaruvida yoshlarning institutsional motivatsiyasi faqat moddiy 
omillar bilan emas, balki adolat, ishtirok, ishonch va professional o‘zini namoyon qilish imkoniyatlari 
bilan ham bevosita bog‘liq hisoblanadi. 

XULOSA 
O`tkazilgan sotsiologik tadqiqot natijalari O‘zbekistonda yosh rahbar kadrlarni tayyorlash, 

davlat xizmatiga munosabat va institutsional ishonch holatini kompleks tahlil qilish imkonini berdi. 
Olingan empirik ma’lumotlar quyidagi asosiy xulosalarni shakllantirdi: 

Tadqiqot ishtirokchilarining katta qismi yosh rahbar kadrlarni tayyorlash tizimida amaliy 
tajriba, liderlik ko‘nikmalari va psixologik tayyorgarlik yetarli emas deb hisoblaydi. Bu esa nazariya 
va amaliyot o‘rtasidagi disbalans mavjudligini ko‘rsatadi. 

Rahbarlik kompetensiyalari ichida tanqidiy fikrlash, jamoa boshqaruvi, muzokara olib borish 
va strategik rejalashtirish (soft skills) yetarli darajada rivojlanmagani aniqlandi. Bu holat rahbar 
kadrlar tayyorlashda texnik bilimlar ustuvorligi saqlanib qolayotganini anglatadi. 

Davlat xizmatiga nisbatan umumiy ijobiy munosabat shakllangan bo‘lsa-da, institutsional 
ishonch to‘liq emas.  

Yoshlar davlat xizmatini jozibador soha sifatida qabul qiladi va aksariyat ishtirokchilar o‘z 
kelajagini ushbu tizim bilan bog‘laydi. Bu davlat xizmatiga nisbatan yuqori “ijtimoiy umid kapitali” 
mavjudligini anglatadi. 

Eng muhim muammolar sifatida tanish-bilishchilik, byurokratiya va motivatsiya 
yetishmasligi qayd etildi. Bu davlat xizmatida meritokratik mexanizmlar to‘liq shakllanmaganligi 
haqidagi tasavvurni kuchaytiradi. 

Respondentlar fikriga ko‘ra, rahbarlikka ko‘tarilishda ish tajribasi va bilim muhim bo‘lsa-da, 
shaxsiy aloqalar ham sezilarli rol o‘ynaydi. Bu esa aralash (meritokratik + norasmiy) mobillik modeli 
mavjudligini ko‘rsatadi. 

Raqamli texnologiyalar va KPI tizimlariga nisbatan umumiy ijobiy munosabat mavjud, ammo 
ularning mazmuni va amaliy ishlash mexanizmlari bo‘yicha tushunchalar yetarli emas. Korrelyatsion 
tahlil davlat xizmatida shaffoflik, meritokratiya va ishonch o‘rtasida kuchli o‘zaro bog‘liqlik 
mavjudligini tasdiqladi. 

Yosh rahbarlarga nisbatan ishonch nisbatan ijobiy bo‘lsa-da, ularning amaliy tajribasi va 
institutsional barqarorligi bo‘yicha ehtiyotkor munosabat saqlanib qolmoqda. 

Umuman olganda, davlat xizmati tizimida institutsional transformatsiya jarayoni kechmoqda, 
biroq meritokratiya, shaffoflik va amaliy liderlik muhiti hali to‘liq shakllanmagan. 

